
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԱՐԴԱՐԱԴԱՏՈՒԹՅԱՆ ՆԱԽԱՐԱՐՈՒԹՅԱՆԸ ԳՈՒՄԱՐ ՀԱՏԿԱՑՆԵԼՈՒ ՄԱՍԻՆ

Հիմք ընդունելով «Հայաստանի Հանրապետության բյուջետային համակարգի մասին» Հայաստանի Հանրապետության օրենքի 19-րդ հոդվածի 3-րդ կետը՝ Հայաստանի Հանրապետության Կառավարությունը ո ր ո շ ու մ   է. 

1. Հայաստանի Հանրապետության կառավարության 2002 թվականի նոյեմբերի 28-ի N 1933-Ն որոշմամբ «Հայաստանի Հանրապետության փորձագիտական կենտրոն» պետական ոչ առևտրային կազմակերպությանը անժամկետ և անհատույց օգտագործման իրավունքով ամրացված, Հայաստանի Հանրապետության արդարադատության նախարարության հաշվեկշռում հաշվառված, Երևան քաղաքի Արշակունյաց փողոցի N 23 շենքի նկուղային հարկի և շենքի բակ նայող ճակատային պատի քանդված տեղամասերի վերանորոգման, ինչպես նաև բակային տարածքի բարելավման նպատակով Հայաստանի Հանրապետության արդարադատության նախարարությանը 2010 թվականի չորրորդ եռամսյակում հատկացնել 23168.7 հազ. դրամ` Հայաստանի Հանրապետության 2010 թվականի պետական բյուջեով նախատեսված Հայաստանի Հանրապետության կառավարության պահուստային ֆոնդի հաշվին (բյուջետային ծախսերի տնտեսագիտական  դասակարգման  «Շենքերի և շինությունների կապիտալ վերանորոգում»  հոդվածով): 
2. Հայաստանի Հանրապետության կառավարության 2009 թվականի դեկտեմբերի 24-ի  «Հայաստանի Հանրապետության  2010 թվականի պետական բյուջեի կատարումն ապահովող միջոցառումների  և Հայաստանի Հանրապետության 2010 թվականի պետական բյուջեում վերաբաշխում կատարելու մասին»  N 1522-Ն որոշման   N13 հավելվածում կատարել լրացումներ` համաձայն  հավելվածի: 
 Հավելված 
ՀՀ կառավարության 2010 թվականի

ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԱՐԴԱՐԱԴԱՏՈՒԹՅԱՆ ՆԱԽԱՐԱՐՈՒԹՅԱՆԸ ԳՈՒՄԱՐ ՀԱԿՏԱՑՆԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ    ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ
Անձի դատական պաշտպանության շրջանակներում ԱՀՌԾ-ով կարևորվել էր փորձագիտական կենտրոնների նյութատեխնիկական ու կադրային պատշաճ մակարդակի, նրանց սոցիալական վիճակի բարելավման և ծառայությունների մատչելիության ապահովումը: Եվ, ինչպես նշվում է ՀՀ կառավարության 2008թ. հոկտեմբերի 30-ի թիվ 1207-Ն որոշմամբ հաստատված Կայուն Զարգացման Ծրագրում (մեջբերում եմ). «Այս միջոցառումները չեն իրականացվել ֆինանսական միջոցների բացակայության պատճառով»:
«Հայաստանի Հանրապետության փորձագիտական կենտրոն» պետական ոչ առևտրային կազմակերպությունը (այսուհետ` Կենտրոն), լինելով բնագավառի առաջատար մեր հանրապետությունում, 2008 թվականի փետրվարի 09-ին ՀՀ արդարադատության նախարարության վարչական շենքում, որտեղ գործում էր Կենտրոնը, բռնկված հրդեհի հետևանքով հայտնվեց ծանր վիճակում: Մասնավորապես, Կենտրոնը զրկվեց ՀՀ կառավարության որոշմամբ իրեն անհատույց օգտագործման իրավունքով հատկացված տարածքից, արժեքավոր սարքավորումների մի մասը շարքից դուրս եկան, իսկ մի մասն էլ մնացին փլատակներում: Իհարկե, իրավիճակը ՀՀ կառավարության ուշադրությունից դուրս չմնաց: ՀՀ կառավարության 2008 թվականի հոկտեմբերի 02-ի N 1102-Ա որոշմամբ` հրդեհի հետևանքով Կենտրոնին հասցված վնասը մասնակիորեն հատուցելու (սարքավորումներ գնելու) նպատակով, Հայաստանի Հանրապետության 2008 թվականի պետական բյուջեով նախատեսված ՀՀ կառավարության պահուստային ֆոնդից հատկացվեց 30,500.0 հազար դրամ: Այս և Հայաստանի Հանրապետությունում միջազգային կազմակերպությունների կողմից իրականացվող ծրագրերի շրջանակներում ցուցաբերված աջակցության, ինչպես նաև Կենտրոնի խնայած սուղ ֆինանսական միջոցների հաշվին, արդեն 2009 թվականի առաջին կիսամյակում հնարավոր եղավ վերականգնել Կենտրոնի երբեմնի կարողությունները: 
Այդուհանդերձ, դեռևս լուծված չէր Կենտրոնի շենքային պայմանների խնդիրը. Կենտրոնը շարունակում էր իր գործունեությունը ծավալել սեփական միջոցների հաշվին վարձակալված տարածքում: Սակայն այդ տարածքն իսկզբանե նախատեսված չի եղել փորձագիտական գործունեության համար, իսկ մեր կողմից  հարմարեցված պայմաններն էլ ամբողջությամբ չեն ապահովում փորձագիտական հետազոտությունների լաբորատորիաներին ներկայացվող տեխնիկա-նորմատիվային պահանջները, բացի այդ, Կենտրոնի կարողությունների զարգացման հնարավորություն չեն ընձեռնում:
Խնդրի լուծման համար խթան հանդիսացավ «Դատաիրավական բարեփոխումների 2009-2011 թվականների ռազմավարական գործողությունների  ծրագիրը և ծրագրից բխող միջոցառումների ցանկը հաստատելու, ինչպես նաև աշխատանքային խումբ ստեղծելու մասին»  ՀՀ Նախագահի 2009թ. ապրիլի 21-ի ՆԿ-59 կարգադրությունը:
Ծրագիրը նախատեսում է, որ փորձաքննությունների կատարման որակը բարելավելու և փորձաքննությունների ծառայությունների մատչելիությունն ապահովելու նպատակով 2009-2012 թվականների ընթացքում միջոցներ ձեռնարկել ՀՀ արդարադատության նախարարության «Հայաստանի Հանրապետության փորձագիտական կենտրոն» պետական ոչ առևտրային կազմակերպության շենքային պայմաններն ապահովելու և նյութատեխնիկական բազան բարելավելու համար:
Նկատի ունենալով, որ Հայաստանի Հանրապետության կառավարության 2003 թվականի նոյեմբերի 27-ի թիվ 1545-Ն որոշմամբ` Հայաստանի Հանրապետության արդարադատության նախարարության հաշվեկշռում հաշվառված` Երևան քաղաքի, Արշակունյաց փողոցի թիվ 23 շենքը` 2333,9 քառ. մետր մակերեսով, անժամկետ և անհատույց օգտագործման իրավունքով ամրացվել էր «Հայաստանի Հանրապետության փորձագիտական կենտրոն» ՊՈԱԿ-ին, ուստի Կենտրոնին շենքային պայմաններով ապահովելու համար նպատակահարմար դիտվեց Համաշխարհային բանկի կողմից ֆինանսավորվող Դատաիրավական բարեփոխումների ծրագրի շրջանակներում վերակառուցել նշված հասցեի գլխավոր մասնաշենքը:
Դատաիրավական բարեփոխումների ծրագրի շրջանակներում Կենտրոնի շենքի վերակառուցումն իրականացելու վերաբերյալ Համաշխարհային բանկի համաձայնությունն ստանալով` ՀՀ արդարադատության նախարարության դատաիրավական բարեփոխումների ծրագրի իրականացման գրասենյակը սահմանված կարգով իրականացրեց գործընթացը և 2010 թվականի մայիս ամսին սկսեց վերակառուցման աշխատանքները: Սակայն վերակառուցման համար հատկացված գումարի սղության պատճառով նախատեսված աշխատանքներից դուրս մնացին`
1/ շենքի բակային հատվածում պահեստի, հանքաքարի հետազոտության լաբորատորիայի, հրաձգարանի (ձգաբանական հետազոտության համար) օժանդակ շինության կառուցումը,
2/ երկրորդ մասնաշենքի բակ նայող ճակատային մասի քանդված տեղամասերի վերանորոգումը և բակային հատվածի բարեկարգումը,
3/ բակ տանող գլխավոր մուտքի բարեկարգումը:
Մինչդեռ, առանց /1/ կետում նշված լաբորատոր և պահեստային տարածքների ստեղծման հնարավոր չէ Կենտրոնի գործունեության պատշաճ կազմակերպումը, քանի որ, նախ` փորձագիտական հետազոտություններ կատարելու համար օգտագործվում են քիմիական նյութեր և ռեակտիվներ, որոնք պահպանման հատուկ ռեժիմ են պահանջում, և երկրորդ` ներկայումս հանքաքարերի նմուշապատրաստումը, ինչպես նաև ռազմամթերքի և հրազենի փորձարկումները Կենտրոնի մասնագետներն իրականացնում են այլ` մասնավոր կազմակերպությունների բազային լաբորատորիաներում` դրա համար վերջիններիս վճարելով վարձավճար, ինչը մեծ անհարմարություն և լրացուցիչ ծախսերի է բերում: Ինչ վերաբերվում է 2 և 3 կետերում նշված աշխատանքներին, ապա դրանք անհրաժեշտ են կից մասնաշենքի շահագործման անվտանգությունն ու ընդհանուր խնամված արտաքին միջավայր ապահովելու համար:
Մեր առաջադրանքով Արշակունյաց 23 հասցեում գտնվող Կենտրոնի գլխավոր մասնաշենքի վերակառուցման աշխատանքների նախագծումն իրականացրած «ԱՐՍԷԱ» գիտաարտադրական ՍՊԸ-ն ուսումնասիրել է տարածքը և բաց մնացած խնդիրները լուծելու մատչելի առաջարկ է ներկայացրել: Ըստ այդ առաջարկի վերանում է Կենտրոնի կարիքներից բխող պահեստային  և լաբորատոր տարածքներ ստեղծելու համար օժանդակ շինություն կառուցելու անհրաժեշտությունը: Բանն այն է, որ գլխավոր մասնաշենքի շարունակությունը հանդիսացող երկրորդ մասնաշենքն ունի նկուղ, որը գտնվում է բարձիթող և անմխիթար վիճակում: Նկուղի մուտքը բակային հատվածից է: Նկուղն ունի 70 քառ.մետր օգտակար մակերես: Այն վերանորոգելու դեպքում կունենանք նորմատիվ պահանջներին համապատասխանող երկու լաբորատորիա և քիմիական նյութերի ու ռեակտիվների պահպանման համար անվտանգ պահեստարան: Իսկ արտաքին բարեկարգման աշխատանքներն իրականացնելու արդյունքում կունենանք ընդմիջման ժամանակ աշխատողների հանգիստը կազմակերպելու բարեկարգ միջավայր:
Տարածքի ներկա վիճակի տեխնիկական եզրակացությունը, ճարտարապետաշինարարական աշխատանքային նախագիծը և նախահաշիվը կցվում են:
Այստեղ նշենք, որ վերանորոգման աշխատանքների կատարման համար նախահաշվային արժեքը կազմում է 23168,66 հազար դրամ:

Ընդգծենք, որ նախատեսվում է աշխատանքների կատարումն ավարտին հասցնել 2010 թվականի չորրորդ եռամսյակում: Քանի որ աշխատանքների մի մասը պետք է կատարվի բացօթյա տարածքում և կախված եղանակային պայմաններից դրանք անհրաժեշտ են ավարտել առնվազն մինչև 2010 թվականի նոյեմբեր ամիսը, ուստի նպատակահարմար է աշխատանքների կատարումն իրականացնել մրցակցային բանակցությունների անցկացման ձևով` «Գնումների մասին»  Հայաստանի Հանրապետության օրենքի 22-րդ հոդվածի համաձայն:
Տ Ե Ղ Ե Կ Ա Ն Ք
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԱՐԴԱՐԱԴԱՏՈՒԹՅԱՆ ՆԱԽԱՐԱՐՈՒԹՅԱՆԸ ԳՈՒՄԱՐ ՀԱՏԿԱՑՆԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ  ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐՈՒՄ  ՓՈՓՈԽՈՒԹՅՈՒՆՆԵՐ ԿԱՄ ԼՐԱՑՈՒՄՆԵՐ ԿԱՏԱՐԵԼՈՒ ԱՆՀՐԱԺԵՇՏՈՒԹՅԱՆ  ԿԱՄ ԲԱՑԱԿԱՅՈՒԹՅԱՆ ՎԵՐԱԲԵՐՅԱԼ

«Հայաստանի Հանրապետության արդարադատության նախարարությանը գումար հատկացնելու մասին» Հայաստանի Հանրապետության  կառավարության որոշման նախագծի ընդունմամբ` այլ իրավական ակտերում փոփոխություններ կամ լրացումներ չի նախատեսվում։

Տ Ե Ղ Ե Կ Ա Ն Ք
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԱՐԴԱՐԱԴԱՏՈՒԹՅԱՆ ՆԱԽԱՐԱՐՈՒԹՅԱՆԸ ԳՈՒՄԱՐ ՀԱՏԿԱՑՆԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ  ԿԱՊԱԿՑՈՒԹՅԱՄԲ ՀՀ 2010 ԹՎԱԿԱՆԻ ՊԵՏԱԿԱՆ ԲՅՈՒՋԵՈՒՄ ԾԱԽՍԵՐԻ ԵՎ ԵԿԱՄՈՒՏՆԵՐԻ ՓՈՓՈԽՈՒԹՅԱՆ ՄԱՍԻՆ

«Հայաստանի Հանրապետության արդարադատության նախարարությանը գումար հատկացնելու մասին» Հայաստանի Հանրապետության կառավարության որոշման նախագծի  ընդունմամբ Հայաստանի Հանրապետության 2010 թվականի պետական բյուջեի եկամուտների և ծախսերի փոփոխություններ չի նախատեսվում։










